Skyfie 1

Jona 3:1-5

God het nie die ramp gestuur nie
3 Die woord van die Here het ’n tweede keer tot Jona gekom:
2”Maak klaar, gaan na die groot stad Nineve toe en spreek hom aan met die boodskap wat Ek jou sal gee.”
3Toe maak Jona klaar en gaan na Nineve toe soos die Here hom beveel het. Nineve was ’n baie groot stad: ’n mens het drie dae gevat om dit deur te stap. 

4Jona het die stad ingegaan en ’n dag lank daar rondgestap en toe roep hy: “Nog net veertig dae en Nineve word verwoes!”
5Die mense van Nineve het toe in God geglo en hulle het ’n dag aangekondig om te vas. Groot en klein het rouklere aangetrek. 
Geborg deur Bybel-Media
(Die agtergrond van die skyfies word verduidelik in skyfie 15 se verhaal van Roy Riggles) 
Skyfie 2
1. Ingenooi deur God
Skyfie 3
“When God called Jonah to hold a revival in Nineveh, Jonah's skin started to crawl. You see, Nineveh was Sin City.”  (Anoniem)
Skyfie 4

Die Assiriërs
Die Assiriërs was berug daarvoor dat hulle hulle vyande lewendig in die sand begrawe het met net hulle koppe wat uitsteek!  Dan het hulle “polo” gespeel met hulle koppe!  Nie baie gawe mense nie!  Geen wonder Jona is so huiwerig om na Nineve te gaan!  Daarom is hulle ommekeer so ongelooflik...
Skyfie 5
Daar word vertel dat Helmut Thielicke ’n ou foto op sy lessenaar gehad het. Dit was ’n foto van ’n Kersspel. ’n Groep rowwe manne het wit klere (‘robes’) gedra en het kerse vasgehou in sulke rowwe hande. ’n Ander groep rowwe manne met vrees op hulle gesigte, het voor hulle gekniel.  Dit was duidelik dat een groep die engele en die ander die angstige herders was.

Maar hoekom so ’n foto op sy lessenaar hê?  Thielicke het verduidelik dat die foto in die tronk waar hy die kapelaan was, afgeneem is.  Die manne in die foto was almal geharde misdadigers, wie se lewens deur Jesus verander is. Vir Thielicke was die foto, nes ons storie van Jona in Nineve, ’n visuele herinnering van God se genade wat mense kan verander.
Skyfie 6
2. Ingaan in God se tyd
Ons betree God se wêreld en gaan in God se vrede in

Skyfie 7

Familie-oomblik
Hoe sê ’n mens jammer?

Reël vooraf met 3 kinders.  

Hang om elkeen van hulle nekke ’n plakkaat waarop staan:  “Skuldig”

Gee dan vir elkeen van hulle iets waarmee hulle die plakkaat van hulle nekke af kan kry.  

Gee vir die eerste een ’n banksak vol geld (of speelgoed geld).

Gee vir die tweede een ’n graaf.

Gee vir die derde een ’n ou T-hemp wat al oud is en maklik sal kan skeur.  Jy kan dit dalk sommer al begin skeur sodat dit makliker tydens die diens kan skeur.

Leer vooraf vir elkeen wat om te sê:

1ste “Meneer, ek weet ek is skuldig daarom wil ek kom betaal vir my skuld.  Vat asb hierdie geld.”

2de “Meneer, ek weet ek is skuldig, daarom sal ek kom werk vir jou.  Waar kan ek begin?”

3de “Meneer, ek weet ek is skuldig en ek is verskriklik jammer.  Vergewe my asseblief.  Ek het niks om te gee nie, wees my net genadig (skeur dan die T-hemp).

Laat elke kind een vir een vorentoe kom en sy/haar sin sê.  Vra vir die kinders van watter een die Here die meeste sal hou.
Speel vir hulle so stukkie van Elton John se liedjie “Sorry seems to be the hardest word” en sê:  “Om jammer te sê, is die moeilikste ding om te doen, maar dit is waarop die Here reageer”.
Skyfie 8
3. Luister na God se Woord
Ons luister dieper na die Woord en ontmoet God

Skyfie 9

Jona 3:1-5 – Drosterprofeet

Agtergrond: 

Alhoewel die Boek Jona onder die klein profete in die OT geplaas is, is dit alles behalwe ’n uitgemaakte saak dat dit onder die noemer (Profete) tuishoort.  So handel die boek oor ’n onwillige profeet wat slegs 5 woorde, wat boonop nie vervul word nie, profeteer!  

Die boek Jona word ook deur ’n bepaalde komiese en onverwagse element gekenmerk:  Jona slaap terwyl ongelowiges bid, hy profeteer dat ’n stad vernietig sal word en al wat gebeur is dat ’n komkommerplant vernietig word.  Jona word in die see gegooi en deur ’n vis gered en ons tref ’n koning en selfs diere aan wat in rougewaad rondloop.  

En soos enige storie wat oor ’n vis gaan, is alles groter as wat ons dit sou verwag!  In die Hebreeus is daar sprake van ’n groot storm, ’n groot vis, groot vrees by die matrose en die groot stad Nineve.[1]  Jona is ten diepste die verhaal van twee dramatiese bekerings wat geskied ten spyte van Jona se optrede: die van die matrose op die boot en dié van die stad Nineve.  
Tema: 

Jona se krampagtige vasklou aan sy vooropgestelde idee van wie genade mag ontvang, is die rede waarom hy aanvanklik gevlug het vir God (1:3).  God het egter ander planne en hy laat Jona deur ’n storm stuit, deur matrose oorboord gegooi word, en deur ’n vis uitgespoeg word.  
Jona, die drosterprofeet, het dus by uitstek genade ontvang van God.  God het al immers dikwels streng opgetree teen ongehoorsame profete.  So is een in 1 Kon 13 deur ’n leeu verslind.  Jona word egter deur ’n vis gered en nie geëet nie.  

’n Tweede keer kom die opdrag aan Jona om Nineve toe te gaan en teen die stad te preek.  Daar is egter ’n klein wysiging in die opdrag.  Jona moet nou die boodskap wat die Here hom sal gee, gaan verkondig.  Die mondstuk is slegs ’n instrument om God se woorde oor te dra, nie sy eie woorde of gedagtes nie.  
Die ongelukkige is dat Jona die enigste ding was wat op die stormsee oorboord gegooi is.  Sy vooroordele het hy nog steeds by hom gehad.  Ondanks die feit dat hy steeds vanuit genade alleen geleef het, gun Jona nie vir Nineve genade nie (4:1).  Wat Jona van die begin af verwag het - dat God vir Nineve gaan begenadig - gebeur dan ook wanneer hulle hulself tot God bekeer.

Toe Jona se profetiese tydbom (“nog net veertig dae”) nie ontplof nie, raak hy kwaad vir God omdat Hy vir Nineve begenadig het.  Vervolgens leer God Hom ’n les.  Hy laat ’n plant opsteek net om dit die volgende dag dit te vernietig.  Die gevolg is dat Jona wat so maklik om die vernietiging van ’n stad van 120 000 mense geskree het, hom opnuut vervies oor die dood van ’n  komkommerplant (’n onkruid)!  

Die boek Jona maak dit dan ook duidelik dat God ook die God is wat besorg is oor die diere (vgl. 3:7 en 4:11) van die aarde.  Van Jona se wens van grootskaalse vernietiging kom net een plantvrekte tot stand (Jona se wonderkomkommer het verwelk).  Maar dit is vir die begenadigde Jona net een te veel.  God durf nie aan sy skaduwee (wat ook deur God se genade tot stand gekom het) vat nie.  

God gaan egter nie gebuk aan dieselfde stereotipes as Jona nie.  God betoon aan almal genade - ook aan diegene wat buite Sy volk Israel val.  Anders as Jona wat, ondanks sy vroom belydenis dat God die God van land en see is, maar tog gedink het God se belange strek net so ver as Israel (die dat hy na Spanje weg van God kan vlug), is God besorg oor al die diere en mense van die wêreld.  

Die wonderlike van die boek Jona is dan ook dat diegene wat nie deel van die God se Ou-Testamentiese volk uitmaak nie, die enkele krummels van die evangelie wat hulle wel ontvang, met ope arms aangryp.  Tot en met die stadium van Israel se geskiedenis was ’n omvattende bekering soos die van die Assiriërs, onbekend in Israel.  Anders as Israel wat oorlaai is met God se Woord net om dit al te dikwels met minagting opsy te stoot, kom hulle tot bekering[2].  

[1] Volgens sekere argeoloë het Nineve in die periode van sy hoogbloei ’n gebied beslaan waarvan die omtrek ongeveer twaalf en ’n half kilometer was, dus ’n stad met ’n deursnee van ongeveer vier kilometer.  Die beskrywing van die grootte van Nineve in Jona kan dus ’n oordrywing wees.  Daar is egter ook ander opinies hieroor.
[2] Bronne geraadpleeg
Stuart, D. (2002). Hosea-Jonah. Word Biblical Commentary.
Skyfie 10
4. Luister na mekaar
God maak ons ’n luisterende gemeenskap en praat ook deur ander mense met ons

Skyfie 11
5. Luister na ander en die tye
Ons stel onsself oop om God van onverwagse kante af te hoor

Skyfie 12
6. Luister weer na God se Woord
Ons fokus op die Gees se beweging in ons hart en gedagtes

Skyfie 13

Uiteindelik gaan Jona na die groot stad, Nineve, toe!  Daar het Jona ’n dag lank rondgestap en die kortste preek denkbaar gepreek – “40 dae en dis koebaai, Nineve!”  Die effek van Jona se preek was verstommend - die hele stad het na God gedraai.  En toe God die egtheid van hulle berou sien, verander Hy van plan...
Skyfie 14
’n Joodse legende vertel van ’n ongehoorsame engel wat by God om genade pleit.  God het gesê:  “Ek vergewe jou, indien jy vir My die waardevolste ding op aarde bring!” 

Die engel het ’n sterwende soldaat gevind en ’n druppel van sy bloed na God gebring.

God het gesê:  “Die bloed van iemand wat vir sy land sterf, is waardevol, maar dis nie die waardevolste nie!” 

So het die engel aangehou soek en elke keer as hy iets teruggebring het, was die Here steeds nie tevrede nie.

Eendag wou ’n boer ’n veedief, wat hom besteel het, doodskiet!  Hy het by die venster van die veedief se huis gestaan terwyl dié sy kinders nagsê.  Op daardie oomblik het hy aan sy eie kinders gedink en sy geweer laat sak. ’n Traan het oor sy wang gerol toe hy besef het dat hy amper ’n huis se geluk verwoes het! 

Die engel het met dié traan by God aangekom.

God het geglimlag:  “Daar is niks waardevoller as ’n traan van berou nie.”

Ons berou laat God van plan verander... dis die blye nuus van Jona.
Skyfie 15
God se reaksie in Jona se storie laat my dink aan ’n Amerikaanse voetbalwedstryd wat op Nuwejaarsdag in 1929 gespeel is. Daardie dag het een van die Universiteit van Kalifornië se spelers ’n groot blaps gemaak. Hy het die bal opgetel en hom misgis waar sy doellyn is (foto). Hy het reguit na die opponente se doellyn genael om ’n drie te gaan druk. Gelukkig kon een van sy spanmaats hom keer, maar die skade was reeds gedoen.  Die ander span het punte gekry.  Met rustyd is Roy Riggles (foto) van die veld af gejou deur die woedende skare.  En die bynaam “Wrong Way Riggles” sou hy die res van sy lewe dra. 

In die kleedkamer was dit doodstil.  Roy het ontsteld eenkant gesit.  Toe rustyd verstreke was, het hul afrigter Nibbs Price na Roy gedraai en gesê: “Dieselfde span wat in die eerste helfte gespeel het, speel ook in die tweede helfte.”  Roy het egter bly sit.  Hy kon nie teruggaan en die skare in die oë kyk nie.  Hy het almal in die steek gelaat. 

Maar Price het vir hom gesê: “Roy, staan op en gaan speel. Net die helfte van die wedstryd is verby.” En Roy Riggles het op die veld gedraf en die wedstryd van sy lewe gespeel.

Dís wat God altyd aan jou en my deur die storie van Jona wil sê: “Komaan, gaan terug op die veld … net die helfte van die wedstryd is maar verby.”  Waar kan jy vra vir ’n beter God … ’n beter afrigter...’n beter Ouer! God se genade laat Hom van plan verander, God se genade gee vir mense tweede kanse! Selfs vir mense soos die in Nineve.
Skyfie 16
Dit gooi gewoonlik die Jona’s van die lewe van balans af.  Maar ons moet besef dat ons nog nie in die oë van iemand gekyk het wat nie vir God saak maak nie:

Die irriterende motorbestuurder wat tydens die druk verkeer voor ons insny;

Die kollega wat ons nie kan verdra nie

Die verkoopspersoon by die winkel

Die onderwyser wat ons afbreek

Die tiener of ouer wat ons teen die mure uitdryf

Die bedelaar wat gedurig in jou gesig en in jou pad is

Die persoon wat ons in die verlede seergemaak het...

Elke persoon wat ons al ontmoet het en nog gaan ontmoet...

maak almal saak vir God en Hy wil graag in ’n verhouding met hulle staan!

Dis die storie van Jesus...
Skyfie 17
Soos iemand dit gestel het (vertaal maar self):

“What's wrong with a merciful God? Isn't that what we all would like from God? Mercy? Yet when the mercy of God for me is also the mercy of God for them, when I look up on Sunday, me cosy with my God only to find God working the other side of the street with them, well, it just doesn't feel all that merciful.”
Skyfie 18
Want God sien iets anders in mense raak as ons... Hy kyk anders. 
Skyfie 19
Die ‘Lelike Madonna’ 

Hierdie storie gaan jou help om dit dalk te snap:

Vader Camillo het nooit van die aaklige Maria-beeld voor sy kerkgebou gehou nie. Die kunstenaar wat hierdie beeld gemaak het, het duidelik geen talent gehad het. Vader Camillo het alles in sy vermoë gedoen om van die beeld ontslae te raak, maar die gemeente het vasgeskop. Hulle verweer was dat hierdie beeld, bekend as die “Lelike Madonna”, al van die Middeleeue saam met die gemeente kom en dat dit deel is van die kerk se unieke tradisie.

Uiteindelik het hy ’n plan gekry.  Jaarliks is daar ’n optog deur die strate van die dorpie en dan word die Maria-beeld op ’n vragmotor voor die skare uitgery.  Vader Camillo het besluit om dié jaar die hobbelrigste pad te kies met die hoop dat die beeld van die vragmotor sou afval.  Hy sal boonop sorg dat die beeld maar net losserig bo-op die lorrie vasgemaak is.

Die dag met die optog ry Vader Camillo self die lorrie en hy bestuur dit roekeloos.  Uiteindelik, vlak voor die kerk met die optog amper verby, val die lelike beeld uiteindelik, tot sy verligting, van die lorrie af.  Maar in plaas van skok, is die gemeente se reaksie een van uitbundige vreugde. Uitroepe van:  “Dis ’n wonderwerk!” word orals gehoor.  Hy klim vinnig uit die lorrie en staan verbaas oor wat hy sien!  Die lelike Madonna was al die tyd net ’n beskerming foefie teen die beeld diewe van die Middel-eeue.  Want toe die klei skerwe van die lelike Madonna orals lê, kyk hy vas in ’n soliede silwer Madonnabeeld.  Hy het nog nooit iets so moois gesien nie!  Al waaraan Vader Camillo kon dink, is dat God mens darem lekker kan verras. Dit wat ons dink is lelik, is al die tyd mooi!
Skyfie 20
God sal van plan verander en Sy genade sal ons verander 

Golgota en die leë graf van Josef van Arimatea vertel vir ons nie “miskien sal God van plan verander nie” (Jona 3:9a), maar “verseker sal God van plan verander” én God se genade kan mense verander... 
Skyfie 21
7. Fokus op wat God nou doen
Ons fokus op wat God nou doen en waarheen God ons lewe rig

Skyfie 22

Alle FLAM-liedere is gratis beskikbaar by www.flam.co.za.  Jy mag slegs die lied kopieer en projekteer indien jou gemeente oor die nodige CCLI-lisensies beskik.

F69.
Was My Skoon
Teks en Musiek:  Hannes Grabe

© MAR Gospel Music Publishers

(Opgeneem op Nuwe Lof  met Louis Brittz)

Kom en reinig my, o Heer

Week my sonde en skuld in die bloed van u Seun

Ek staan skuldig voor U, Heer

Die verlore kind kom vra ’n tweede kans
Was my skoon, maak my rein,
Laat U lig weer deur my skyn

Neem my hart, maak dit nuut,

Laat my lig na ander skyn
Was my skoon, maak my rein
Laat u lig weer deur my skyn

Laat u Gees my hart deurspoel

Bring u vrede en rus, u genade oor my

Maak my wit net soos die sneeu

Ek wil heilig leef, gewy aan U, my Heer
Skyfie 23
8. Antwoord met jou lewe
Ons besluit op ’n gepaste reaksie op wat God gegee/ gedoen/ gesê het

Skyfie 24

Nadink-oomblik:
Lees Matt 12: 41

3 vrae gaan die mense van Nineve vir ons vra:

Ons het een kans gehad en julle baie – wat het julle daarmee gedoen?

Ons het Jona gehad en julle Jesus?

Ons het ons bekeer (en berou gehad) en julle?
Skyfie 25
9. Volgende week:  Deut 18:15-20
